Mál nr. 00M02-0003
Tilmæli gjørt 18.10.2000
Evni: Mvg av innflutningi av útgerð til granskingarverkætlan 
§ 27, stk. 7 í mvg-lógini
· Samandráttur:
Føroya Náttúrugripasavn hevur frá Umhvørvisstýrinum í Danmark fingið kr. 700.000,00 í stuðli til eina vísindaliga verkætlan. Verkætlanin snýr seg um kanningar av, hvussu grindahvalur ferðast, hvar og hvussu leingi v.m. hvalirnir uppihalda sær í føroyska havøkinum. Hetta skal gerast við at seta sendarar til fylgissvein á grindahvalirnar. 

Mvg-nevndin legði dent á, at útgerðin verður innflutt av granskingarstovni, at útgerðin er latin granskingarverkætlanini til láns frá danska Umhvørvisstýrinum, at samsvarandi útgerð ikki verður framleidd í Føroyum, og at útgerðin verður nýtt til ikki-handilsliga gransking. 

Mvg-nevndin mælti tí til at loyva avgjaldsfríum innflutningi av granskingarútgerð. 

Tilmæli:
Mælt verður til at loyva avgjaldsfríum innflutningi av granskingarútgerð.

Nevndin hevur lagt dent á, at útgerðin verður innflutt av granskingarstovni, at útgerðin er latin granskingarverkætlanini til láns frá danska Umhvørvisstýrinum, at samsvarandi útgerð ikki verður framleidd í Føroyum, og at útgerðin verður nýtt til ikki-handilsliga gransking.

Málslýsing: 
Upplýst er, at Føroya Náttúrugripasavn frá Umhvørvisstýrinum í Danmark hevur fingið kr. 700.000,00 í stuðli til eina vísindaliga verkætlan undir heitinum "Vandringer, fødesøgningsområder og bestandsafgrænsning for Nordøstatlantens grindehvaler". Verkætlanin snýr seg um kanningar av, hvussu grindahvalur ferðast, hvar og hvussu leingi v.m. hvalirnir uppihalda sær í føroyska havøkinum. Hetta skal gerast við at seta sendarar til fylgissvein á grindahvalirnar.

Í hesum sambandi skulu nýtast: 7 sendarir til fylgissvein, 2 gummibátar við motorum, vátdraktir og annað tilfar í hesum sambandi.

Samsvarandi útgerð verður ikki framleidd í Føroyum, og umsøkjarin hevur upplýst, at eingin fyritøka í Føroyum framleiðir ella hevur á goymslu gummibátar og vátdraktir v.m. Sambært sáttmálanum við Umhvørvisstýrið dagfestur 12.06.97 framgongur, at útgerðin og úrslitini av kanningini eru ogn hjá Umhvørvisstýrinum. Hetta samsvarar ikki heilt við upplýsingin í umsóknini dagfest 17. juni 1997 um, at tá verkætlanin er liðug, verða amboðini, sum eftir eru, ogn hjá Náttúrugripasavninum. Men kann hetta tó vera avtalað, aftaná at sáttmálin varð skrivaður.

Savnsstjórin stendur fyri verkætlanini á Náttúrugripasavninum, og úrslitini av granskingarverkætlanini skulu ikki nýtast í nøkrum handilsligum samanhangi.

Viðmerkingar frá meirvirðisgjaldsnevndini
Í viðmerkingunum til § 27, stk. 7 framgongur, at í metingini av um serligar umstøður fyriliggja, skal dentur m.a. leggjast á kappingarneutralitet, at talan er um gávu frá vælgerandi stovni ella felagskapi ella er útvegað fyri pening játtaður av slíkum felagsskapum, og at samsvarandi útgerð ikki verður framleidd her á landi. Sambært siðvenju verður undantaksreglan í § 27, stk. 7 tulkað strangt m.a. tí, at MVG-lógin í øðrum reglum nevnir, nær frítøka kann játtast.

Sum kunnugt hevur fyriliggjandi umsókn áður verið send MVG-nevndini til ummælis. Í ummælinum frá MVG-nevndini dagfest 12. apríl 1999 framgongur, at nevndin metti tað at vera kappingaravlagandi mótvegis føroyskum fyritøkum at geva Náttúrugripasavninum loyvi til at flyta inn gummibátar og vátdraktir v.m. mvg-frítt, og at MVG-nevndin helt, at sendararnir møguliga kundu innflytast uttan mvg við heimild í MVG-lógini § 27, stk. 3, jvb. § 7, litra c í tolllógini. Hetta seinasta er við avgerðini hjá Fíggjarmálastýrinum dagfest 9. juni 1999 avvíst.

Viðvíkjandi sendarunum er heilt greitt, at hesir eiga at kunna verða frítiknir fyri MVG, tí allar omanfyri nevndu treytir eru loknar.

Spurningurin um innflutningurin av gummibátum og vátdraktum v.m. er kappingaravlagandi ella ikki, heldur MVG-nevndin tað vera sera trupult at meta um, tí tað er framgongur ikki greitt í viðmerkingunum til lógina, hvat hugsað verður um, tá tað stendur, at dentur skal leggjast á kappingarneutralitet.

MVG-nevndin er í viðgerðini av málinum komin fram til, at kappingarneutralitetur í hesum sambandi kann skiljast uppá tveir mátar. Annar er, at tað eigur at vera lagdur dentur á, um tað virksemi, sum útgerðin, ið søkt verður um mvg-frítøku fyri, skal nýtast til, kemur í kapping við annað vinnuligt virksemi í Føroyum. Tað er ongin ivi um, at tað virksemi, sum bátarnir og vátdraktirnar skulu brúkast til – nevniliga gransking av grindahvali - ikki er eitt virksemi í kapping við annað líknandi virksemi í Føroyum.

Hin mátin at skilja kappingarneutralitet er, at dentur verður lagdur á, um tað kann sigast at vera kappingaravlagandi fyri eina fyritøku í Føroyum, at Náttúrugripasavnið verður frítikið fyri MVG við innflutningi av tveimum gummibátum og vátdraktum v.m. Hetta merkir við øðrum orðum, at frítøka einans verður loyvd, um komið verður fram til, at ongin í Føroyum kann fáa til vega útgerðina/vøruna til Føroyar. Verður hugt eftir danskari siðvenju á hesum øki, so sæst t.d., at í Danmark var MVG-frítøka loyvd við innflutningi av bíblium og testamentum, sum vóru givin sum gáva til kirkjur, kleystur o.l. í Danmark. Her hevur tað ikki verið avgerandi, um vøran kundi útvegast í Danmark ella ikki.

MVG-nevndin er als ikki ivaleys í hesum máli, men er tó komin fram til, at tað eigur at vera avgerandi fyri, um innflutningurin verður mettur sum kappingaravlagandi ella ikki, um tað virksemi, sum útgerðin skal nýtast til, er í kapping við líknandi virksemi í landinum.

Niðurstøðan hjá MVG-nevndini er tí, at vísandi til, at útgerðin verður innflutt av granskingarstovni, at útgerðin verður keypt fyri pening givin til granskingarverkætlanina frá danska Umhvørvismálastýrinum, at samsvarandi útgerð ikki verður framleidd í Føroyum, og at útgerðin verður nýtt til ikki-handilsliga gransking, so verður mælt til at játta frítøku, av tí at tað fyriliggja so serligar umstøður, sum treytað er í viðmerkingunum til § 27, stk. 7 í MVG-lógini um, nær frítøka eigur at verða loyvd.

